
Matangi Stuti

మాతఙ్గీస్తుతిః

మాతఙ్గి మాతరీశే మధుమదమథనారాధితే మహామాయే ।
మోహిని మోహప్రమథిని  మన్మథమథనప్రియే  నమస్తేఽస్తు ॥ ౧॥
స్తుతిషు తవ దేవి విధిరపి పిహితమతిర్భవతి విహితమతిః ।
తదపి తు భక్తిర్మామపి భవర్తీ స్తోతుం విలోభయతి ॥ ౨॥
యతిజనహృదయనివాసే వాసవవరదే వరాఙ్గి మాతఙ్గి ।
వీణావాదవినోదిని నారదగీతే నమో దేవి ॥ ౩॥
దేవి ప్రసీద  సున్దరి  పీనస్తని కమ్బుకణ్ఠి ఘనకేశి ।
మాతఙ్గి విద్రుమౌష్ఠి  స్మితముగ్ధాక్ష్యమ్బ  మౌక్తికాభరణే ॥ ౪॥
భరణే త్రివిష్టపస్య   ప్రభవసి  తత ఏవ భైరవీ  త్వమసి ।
త్వద్భక్తిలబ్ధవిభవో   భవతి క్షుద్రోఽపి  భువనపతిః ॥ ౫॥
పతితః కృపణోమూకోఽప్యమ్బ భవత్యాః ప్రసాదలేశేన  ।
పూజ్యః సుభగో వాగ్మీ భవతి జడశ్చాపి సర్వజ్ఞః  ॥ ౬॥
జ్ఞానాత్మికే  జగన్మయి నిరఞ్జనే  నిత్యశుద్ధపదే  ।
నిర్వాణరూపిణి శివే త్రిపురే  శరణం ప్రపన్నస్త్వామ్  ॥ ౭॥
త్వాం మనసి క్షణమపియో ధ్యాయతి ముక్తామణీవృతాం శ్యామామ్ ।
తస్య జగత్త్రితయేఽస్మిన్  కాస్తాః ననుయాః స్త్రియోఽసాధ్యాః  ॥ ౮॥
సాధ్యాక్షరేణ గర్భితపఞ్చనవత్యక్షరాఞ్చితే మాతః ।
భగవతి మాతఙ్గీశ్వరి  నమోఽస్తు తుభ్యం మహాదేవి ॥ ౯॥
విద్యాధరసురకిన్నరగుహ్యకగన్ధర్వయక్షసిద్ధవరైః    ।
ఆరాధితే నమస్తే ప్రసీద  కృపయైవ  మాతఙ్గి ॥ ౧౦॥
వీణావాదనవేలానర్తదలాబుస్థగిత  వామకుచామ్ ।
శ్యామలకోమలగార్త్రీ పాటలనయనాం స్మరామి త్వామ్ ॥ ౧౧॥

అవటుతటఘటితచూలీతాడితతాలీపలాశతాటఙ్కాం
వీణావాదనవేలాకమ్పితశిరసం నమామి మాతఙ్గీమ్  ॥ ౧౨॥
మాతా మరకతశ్యామా మాతఙ్గీ మదశాలినీ ।
కటాక్షయతు కల్యాణీ కదమ్బవనవాసినీ ॥ ౧౩॥
వామే విస్తృతిశాలిని స్తనతటే విన్యస్తవీణాముఖం

తన్త్రీం  తారవిరావిణీమసకలైరాస్ఫాలయన్తీ  నఖైః  ।
అర్ధోన్మీలదపాఙ్గమంసవలితగ్రీవం    ముఖం బిభ్రతీ

మాయా కాచన మోహినీ విజయతే మాతఙ్గకన్యామయీ  ॥ ౧౪॥
వీణావాద్యవినోదగీత(నైక ) నిరతాం లీలాశుకోల్లాసినీం

విమ్బోష్ఠీం  నవయావకార్ద్రచరణామాకీర్ణకేశాలికాం   (వలిమ్) ।
హృద్యాఙ్గీం  సితశఙ్ఖకుణ్డలధరాం   శ‍ృఙ్గారవేషోజ్జ్వలాం 

మాతఙ్గీం  ప్రణతోఽస్మి  సుస్మితముఖీం దేవీం శుకశ్యామలామ్ ॥ ౧౫॥
స్రస్తం   కేసరదామభిః వలయితం ధమ్మిల్లమాబిభ్రతీ 

తాలీపత్రపుటాన్తరేషు  ఘటితైస్తాటకినీ  మౌక్తికైః  ।
మూలే కల్పతరోర్మహామణిమయే సింహాసనే మోహినీ

కాచిద్గాయనదేవతా  విజయతే వీణావతీ వాసనా ॥ ౧౬॥
వేణీమూలవిరాజితేన్దుశకలాం  వీణానినాదప్రియాం

క్షోణీపాలసురేన్ద్రపన్నగవరైరారాధితాఙ్ఘ్రిద్వయామ్    ।
ఏణీచఞ్చలలోచనాం సువసనాం వణీం పురాణోజ్జ్వలాం

శ్రోణీభారభరాలసామనిమిషః  పశ్యామి విశ్వేశ్వరీమ్ ॥ ౧౭॥
మాతఙ్గీస్తుతిరియమన్వహం  ప్రజప్తా

జన్తూనాం  వితరతి కౌశలం క్రియాసు  ।
వాగ్మిత్వం శ్రియమధికాఞ్చ  గానశక్తిం

సౌభాగ్యం నృపతిభిరర్చనీయతాఞ్చ ॥ ౧౮॥
(మన్త్రకోశతః )
ఇతి మాతఙ్గీస్తుతిః  సమాప్తా ।
Proofread by Rajesh Thyagarajan

